
KONTROL MOZIOA

Gizarte Kontseiluari zor zaion errespetua dela-eta

Amaia  Almirall  Lopez  de  Luzuriaga  EH  BILDU  udal  taldeko  zinegotziak,
Udalbatzaren Organo Araudiko 98. artikulua oinarri, mozio hau aurkezten du, Udalbatzan
azter  dadin.  Mozioa  2016ko  maiatzaren  16an  Zerbitzu  Orokorretako  Batzordean
aztertutako interpelazioaren ondorioa da.

JUSTIFIKAZIOA

2016ko  otsailaren  25ean,  EH  Bildu  eta  Irabazi  udal  taldeek  Uliako  Mintegi
parkearen  etorkizunaren  inguruko  hiritar  kontsulta  egitea  erregistratu  zuten.  Hiritar
Kontsulten Erregelamenduaren 15.2 artikuluak ezartzen duen bezala, Gizarte Kontseiluari
dagokio, Erakunde Ekimenekoen kasuan, txostena egitea. 

Hartara, apirilaren 21ean, Gizarte Kontseiluak osoko bilkura egin zuen eta Pedro
Miguel  Etxenike  lehendakariak  kontsulta  egitearen  aldeko  txosten-proposamena  luzatu
zuen  bertan,  Gizarte  Kontseiluak  onarpena  eman  ziezaion,  ala  ez.  Zehatz-mehatz,
txostenak zioen “adostasuna dago ... egindako proposamenaren egokitasunaren gainean ...
hortaz, bidezkoa da zentzu honetan esklusiboki proposamena bideratzea eta izapidetzea”.
Horrez gain txostenak zioenez, “oro har, positiboki baloratzen da herritarrei kontsultatzeko
mekanismo horiek martxan jartzea”. 

Osoko  bilkuran  presente  zeuden  Eneko  Goia  alkatea,  Duñike  Agirrezabalaga
partaidetza  ordezkariak  eta  EAJko  eta  PSE-EEko  ordezkariak;  guztiek  onespena  eman
zioten aipatutako txostenari oro har, eta ondorioz arestian azaldutakoei ere, bertan kontrako
inongo adierazpenik egin  gabe.  Handik astebetera,  ordea,  Udalbatzaren apirilaren  28ko
osoko  bilkuran,  Erregelamenduaren  12.1  artikuluak  dioen  bezala,  kontsulta  onestea
bozkatzea  zegokionean,  aurkako botoa  eman zuten,  auzotarrek  zein  donostiarrek  parke
garrantzitsu honen inguruan iritzia ematea galaraziz. 

Begi-bistakoa da gai honi dagokionez, EH Bilduren posizioa, proposamenaren talde
bultzatzailea  denez  hasieratik  argia  izan  baita.  Ekimena  bideratzerakoan,  eta  zegokion
unean eta moduan azaldu eta defendatu duena publikoki, zein ez. 

Aitzitik EH Bildu taldearentzat benetan kezkagarria izan da Gobernuak eta alkateak
berak,  ordezkari  instituzional  diren  heinean,  erakutsi  duten  jarrera  iluna:  kontsulta
galarazteaz  gain,  esan  eta  egiten  dutenaren  arteko  kongruentzia  faltagatik  eta  Gizarte
Kontseiluko ordezkariei zein Gizarte Kontseiluari berari agertu dieten begirune faltagatik.
Tamainako egoeraren  aurrean,  Interpelazio  zuzena egin  zitzaion  Eneko Goia  Alkateari,
Udalbatzaren aurrean azalpenak ez emate arren, maiatzaren 16ko Zerbitzu Orokorretako
Batzordera bideratu zuena.

 Talde honek jaso ditu eragileen haserrea eta ulertezina eta horrela helarazi zitzaion
Alkateari  Batzordean.  Berak,  aldiz,  iritziok  gutxietsi  zituen.  Horrez  gain,  bertan
azaldutakoak, aldiz, errespetu faltari buruzko susmoak sendotzeko izan dira eta lehendik
izandako  gertakizunei  gehitu  behar  zaizkie.  Gizarte  Kontseilua,  egun  hirian  dugun
herritarren partaidetza organorik gorena da eta 2015eko apirilaren 30ean Udalbatzak aho
batez onartu zituen araudien berritze eta erabakien bidez, egun dituen funtzioetan gaztea
dela esan dezakegu. Beraz, gertatutakoa oso aurrekari kaxkarra eta onartezina da, etorkizun
iluna  marrazten  duena,  instituzio  eta  herritarren  arteko harremanen oreka  nolakoa izan
behar den markoaren baitan.

Benetako  partaidetza  sustatzeko  dinamika  okerra  da,  posizio  bat  sinestarazi,
ondoren  beste  baten  arabera  jokatzeko,  agintea  duenaren  aldetik.  Kontseilua  eta  iritzia
eman behar duenari,  hori eskatu beharrean, mutu geratuta, eztabaida eta azalpen zintzo,
argi eta gardenek sor dezaketena lapurtuta geratu dira. Eta, ondorioz, ulergarria da Gizarte
Kontseilua osatzen duten kideen artean sortu diren egoneza, kezka, haserre, harridura, eta
beste iritzi edo pentsamendu negatiboak, bakoitzak egoerari buruz egin duen irakurketaren
arabera. Guzti horrek etorkizunean izan ditzakeen ondorioei erreparatu beharko diegu.

Horiek horrela, hauxe da gure MOZIOA: 

 Udalbatzak  hertsiki  eskatzen  dio  Udal  Gobernuari  aurrerantzean  Gizarte
Kontseiluarekiko begirune osoz eta zintzotasunez jokatuko duela.

 Udalbatzak hertsiki eskatzen dio Udal Gobernuari Gizarte Kontseiluak egin behar
duen  lanari  begira  eta  eman  behar  dituen  iritziei  begira,  ezagutu  behar  dituen
elementu zein baliabide guztiak eman edo jakinaraziko dizkiola.

Donostian, 2016ko maiatzaren 20an

Amaia Almirall Lopez de Luzuriaga

EH Bildu udal taldeko zinegotzia

www.donostia.ehbildu.eus

mailto:eh_bildu@donostia.eus

	 Amaia Almirall Lopez de Luzuriaga

